
Dəndənəkan döyüşündə qəznəvilərin məğlubiyyətindən sonra Xarəzm səlcuqların hakimiyyəti altına düşür. 1097-ci ildə səlcuqlar Qütbəddin Məhəmmədi Xarəzmə hakim təyin edirlər. Bütün hakimiyyəti dövründə o, Səncərin vassalı kimi qalaraq, ona olan loyallığını saxlamışdır. Onun varisi Əlaəddin Atsız daim Səncərin hakimiyyəti altından çıxmağa çalışır. 1138-ci ildə o, süzereninə qarşı çıxır, lakin Səncər tərəfindən darmadağın edilərək qaçmalı olur. Səncər Atsızın qardaşı oğlu Süleymanı Xarəzm taxtına çıxardır. Ancaq o, hakimiyyəti saxlaya bilmir və 1141-ci ildə Səncər yenidən Atsızı Xarəzmə hakim təyin edir. 
Eyni ildə Orta Asiyaya şərqdən yeni işğalçılar – Yelyu Daşın başçılığı altında qarakitaylar gəlirlər. Səncər yaxın qohumu olan Qaraxani Mahmuda kömək etməli olur. Səmərqənd yaxınlığında qarakitaylarla döyüş Səncərin tam məğlubiyyətilə bitir. Atsız bundan istifadə edərək həmin ilin qışında Mərvi tutub qarət edir, 1142-ci ildə isə artıq Nişapura yaxınlaşır. Ancaq Səncər Atsızı yenidən xərac verməyə vadar edir, bundan başqa Xarəzm qarakitaylara da xərac vermək məcburiyyətində qalır. 
O, sələflərinin başladığı torpaqların Xarəzm ətrafında birləşdirilməsi işini davam etdirərək Cənd və Manqışlağı Xarəzmə birləşdirir. Bir çox köçəri tayfalar xarəzmşahdan asılı vəziyyətə düşürlər. Ömrünün sonlarına doğru Atsız Orta Asiyanın bütün şimal-qərb hissəsini Xarəzmə tabe edir və faktiki olaraq onun qonşulardan müstəqilliyinə nail olur. 

1156-cı ildə Atsız ölür və Xarəzm taxtında onu oğlu Tacəddin İl-Arslan əvəz edir. Atası kimi o da Səncərə və qarakitaylara xərac verirdi. İl-Arslan hakimiyyətə gəldikdən bir neçə ay sonra 1157-ci ildə Səncər ölür və bu Xarəzmə səlcuq asılılığından çıxmağa imkan verir. 
1160-cı illərdə İl-Arslan ətraf ərazilərilə birlikdə Dehistanı Xarəzmə birləşdirir. Xorasanın bir neçə şəhərini özünə tabe edir, İraq sultanlığının, Məvarənnəhrin şəhərlərinin bəzisini tabe etməyə cəhd edir. 1172-ci ildə o, qarakitayların Xarəzmə basqınlarını uğurla dəf edir. Bundan az sonra İl-Arslan vəfat edir və onun oğulları Əlaəddin Təkəş və Cəlaləddin Sultanşah arasında hakimiyyət uğrunda mübarizə başlayır. Əslində İl-Arslandan sonra Sultanşah taxta çıxmışdı, ancaq Təkəş qardaşının hakimiyyətini tanımaqdan imtina edir və kömək üçün xarəzmşahların düşmənlərinə - qarakitaylara müraciət edir. Onların köməyilə Xarəzm taxtına yiyələnir. Qaçmağa müfəvvəq olan Sultanşah 20 il ərzində hakimiyyətə iddia edir. Yalnız 1183-cü ildə Sultanşahın ölümündən sonra Təkəş Mərv və Səraxsı (1193) qəti şəkildə Xarəzmə birləşdirir. Bundan başqa, o, qarakitaylardan vassal asılılığını atmağa çalışaraq Məvarənnəhrə bir neçə yürüş edir. 1176-cı ildə Təkəş Cənubi Xorasanı tabe edir, Gurun hakimini isə öz vassalı edir. 1187-ci ildə xarəzmşah Nişapuru tutur, 1192-ci ildə Reyi, iki il sonra isə İraqı ələ keçirir. 1194-cü ildə Təkəş Qərbi səlcuq sultanı Rüknəddin Toğrulun, 1196-cı ildə isə Abbasi xəlifəsi Ən-Nəsrin году qoşununu darmadağın edir. Beləliklə, Təkəşin hakimiyyəti dövründə Xarəzm Mərkəzi Asiyada ən qüdrətli dövlətlərdən birinə çevrilir. Onun mülkləri şimalda Aral dənizindən və Sırdəryanın aşağı axarlarından cənubda İran körfəzinə qədər, şərqdə Pamirə, qərbdə İran yaylasına qədər olan əraziləri əhatə edirdi. Hakimiyyəti dövründə Təkəş Xarəzmin ərazisini iki dəfə artırmağa müvəffəq olur. 

Təkəşdən sonra  hakimiyyətə onun kiçik oğlu Əlaəddin Məhəmməd gəlir və o, Xarəzmin mülklərini daha da artırır. II Məhəmmədin hakimiyyəti Mərvi ələ keçirmiş, demək olar ki, döyüşsüz Əbiverd, Səraxs və Nisanı tutmuş, Nişapuru tutaraq xarəzmşahın qardaşını əsir edərək Herata göndərən gurlularla müharibə ilə başlayır. Məhəmmədin qoşunları Heratı bir ay mühasirədə saxlayır. Yalnız xərac aldıqdan sonra II Məhəmməd  mühasirəni qaldırır. Bu zaman gurlu hakim Qiyasəddinə Hindistandan qardaşı Şihabəddinin qüvvələri köməyə gəlir. Qanlı döyüşdən sonra xarəzmlilər geri çəkilməli olurlar. II Məhəmmədin geri çəkilən qüvvələrini izləyən Şihabəddin Ürgənçi mühasirəyə alır. Şəhərin müdafiəsini xarəzmşahın anası Türkan xatun öz üzərinə götürür. Qarakitayların dəstəyilə II Məhəmməd gurluları Xarəzmin hüdudlarından çıxartmağa və sülh bağlamağa müvəffəq olur. 1206-cı ildə Şihabəddinin öldürülməsindən sonra Gurlu dövləti Xarəzmşahlardan asılı vəziyyətə düşür.
Gurlular üzərində qələbədən sonra II Məhəmməd qarakitaylarla müharibəyə hazırlaşır. Lakin ilk döyüşdə Xorasan və Səmərqənd hakimlərini ələ almış qarakitaylar xarəzmşahın qoşununu darmadağın edirlər. yalnız 1208-ci ilin yazında II Məhəmməd Xarəzmə qayıtdı. Dövlətini  möhkəmləndirərək, o qarakitaylarla qəti mübarizəyə hazırlaşdı. Bu zaman o, onun xilaskar kimi görən qarakitay dövlətinin müsəlmanlarına arxalanırdı. 1210-cu ilin sentyabrında Sırdərya arxasında İlamış düzənliyində baş vermiş döyüşdə qarakitay qoşunu məğlubiyyətə uğradı. 

1212-ci ildə Səmərqənddə Qaraxani hakimi Osmanın başçılığı altında üsyan baş verdi. Üsyan amansızlıqla yatırıldı və Qərbi Qaraxani dövlətinin varlığına son qoyuldu. Bundan sonra II Məhəmməd Səmərqəndi özünün yeni paytaxtı elan etdi. 1217-ci ildə xarəzmşah Bağdada yürüş etdi, lakin dağ keçidlərində çovğuna düşərək qoşununun xeyli hissəsini itirdiyinə görə yürüş baş tutmadı. 1215-ci ildə onun hakimiyyəti Xarəzmdən başqa Məvarənnəhrə, Türkmənistana, İrana, Xorasana, Cənubi Qazaxıstana, Əfqanıstana və digər ərazilərə yayılmışdı. Bu zaman isə gözlənilməz bir rəqib – monqollar ortaya çıxdı. 
II Məhəmmədin nəhəng imperiyasının ən zəif yeri inzibati və hərbi aparatda aparıcı vəzifələri tutan kanqlı əyanları idi. Xarəzmşahın anası kanqlı tayfasından olduğuna görə onlara himayə edirdi. Türkan xatun ümumiyyətlə, oğlu üzərində böyük nüfuza malik idi və faktiki olaraq qohumlarını istədiyi aparıcı dövlət vəzifələrinə təyin edirdi. Onların dəstəyilə də, faktiki olaraq oğluna qarşı güclü bir müxalifət təşkil etmişdi. Monqol yürüşləri ərəfəsində bu daha da kəskinləşir. Türkan xatun hətta 1216-cı ildə qığçaqların xarəzmşaha qarşı çıxışlarını da təşkil edir. Üsyana onun qohumu Qayir xan başçılıq edirdi. Qığçaqlar məğlub edildilər, lakin Türkan xatun Qayir xanın cəzalandırılmasına imkan vermədi, hətta Otrarın ona verilməsini israr etdi. 
Çinin əsas hissəsini özünü tabe etdikdən sonra Çingiz xan Xarəzm üzərinə yürüşə hazırlaşırdı. 1218-ci ildə o, xarəzmşahın yanına şərqdəki rəqiblərlə birgə mübarizə aparmaq və qarşılıqlı sərfəli ticarət müqaviləsi bağlamaq üçün səfirli göndərir. II Məhəmməd “kafirlərlə” razılaşmaqdan imtina edir və onun təklifilə Otrar hakimi səfir-tacirlərin başlarını kəsərək Çingiz xana göndərir. Çingiz xan Qayir xanın təhvil verilməsini tələb edir, lakin əyanların qəzəblənməsindən ehtiyat edərək imtina edir, üstəlik monqol xanın digər bir elçisini də edam etdirir. Müharibə artıq qaçılmaz oldu. 

Kuçluk üzərində qələbədən sonra monqol ordusu Sudubay bahadurun və Toxuçar noyonun başçılığı altında Xarəzm sərhədlərinə yaxınlaşırlar və xarəzmşahın qoşunları ilə toqquşurlar. Xarəzm ordusunun sağ qanadına başçılıq edən Cəlaləddin öz cinahında qələbə qazanmaqla mərkəzə və sol cinaha da yardım edir. Qaranlıq düşdükdən sonra monqollar çoxlu tonqallar yandıraraq döyüş yerini tərk edirlər. 1219-cu ilin yazında Çinin işğalını başa çatdırmamış Çingiz xan Xarəzmə yürüş edir. 
Xarəzmşah sərkərdələri tərəfindən sui-qəsddən ehtiyat edərək ordusunu qarnizonlara bölərək, ayrı-ayrı şəhərlərdə yerləşdirir və bununla da faktiki olaraq məğlubiyyətini təşkil etmiş olur. 
